
SILAZAK U MEMORIJU GRADA

Svaki grad
Ima glas 

Koji 
Govori kada grada

 Nema

(Iz pjesme Glas)

Budva je uvijek bila inspiracija u poeziji Miraša 
Martinovića. Svojevrsni „lirski arheolog“ među 
pjesnicima joj ovog puta posvećuje cijelu knjigu, 
uvodeći čitaoce u prostore mita, sna i sjećanja, pa 
u pjesmi Mitski gradovi kaže: „Zidani od posebnog 
kamena /Nitima života vezani/ Čekaju da posta-
nemo mit“.
Budva je jedan od najstarijih urbanih centara na 
Jadranu, a njena istorija traje preko dva i po mile-
nijuma. Iako je nisu krasili luksuz i monumental-
nost, njen neuporedivi sklad i jedinstvenost i dalje 
traju kao arhetip mediteranskog grada. O istoriji 
Budve svjedoči obilje spomeničkog nasljeđa an-
tike i srednjeg vijeka, a posebno su značajni nalazi 
koji potvrđuju da je Butua živjela na istom mjestu 
na kojem je i danas Stari grad. 

Istorija je priča, i to njeno literarno svojstvo uvijek 
treba imati na umu. Sada se takvoj priči pridru-
žuje i jedna posebna, lirska istorija grada. Marti-
nović je kazuje na autorski prepoznatljivi način, 
uvijek u nastojanju da iz prošlosti izmami i pro-
tumači sopstvene i naše svagdanje egzistencijalne 
zapitanosti. “Najposlije /Urna/ U kojoj sam živio”, 
kaže u pjesmi Otvaranje.
Naslovivši knjigu Dan i noć u Butui, Martinović je 
izvjesno u danu vidio cjelinu života, u kojem se 
očituju smjene godišniih doba i ljudskih života. A 
noć je tu kao još jedan znak pripadnosti grčkom ci-
vilzacijskom krugu. Jer Haosova kćer Nikta – Noć, 
često se produžavala voljom bogova, koji bi tako 
zaustavljali mjesec i sunce da lakše izvedu ono što 
su namjerili. Takvo jedno zaustavljanje vremena 
drevnoj Butui upriličio je Miraš Martinović. A po-
tom u pjesmi Kapija zaključio: „Izašao iz grada /
Vidio sam vas/ Vidjeli ste me/Dan otvorio sve/ Noć 
zatvorila sve.“
„Tragam lavirintima /čitam nevidljive ljetopise/ 
Pišem Istoriju.“, zapisuje u pjesmi Ljetopis, hodoča-
steći iz Budve u Butuu. Drevni grad ima svoju isto-
riju i materijalne činjenice koje o njemu svjedoče, 
ali one naglo i brzo mogu nestati. Na to upućuje 
navod čuvenog arhitekte Bogdana Bogdanovića, 
koji je pjesnik odabrao za moto knjige. Bogda-
nović naglašava da se oko „ličnosti“ svakog grada 
takođe uspostavlja „jedno nežno i neuhvatljivo 

tkivo, izatkano više od mašte i igre slučaja nego od 
činjenica“. Upravo na takav prostor stupa pjesnik 
Miraš Martinović, nastojeći da rekonstruiše nje-
govu „praistoriju“, koja se, paradoksalno, nameće 
kao realnija od one istorijske. „Sjećanje traje duže/ 
U njemu sve živi /Treba dotaći pehar, osjetiti žeđ/
Dodirnuti vazu/Ruke što su je oblikovale“, zapisuje 
u pjesmi Sjećanje.
Dan i noć u Butui ima i svoj autopoetički kredo: 
„Zidam grad/ Od riječi /I odjeka/ Od sna /Biće 
oblikujem“, kaže u pjesmi Klesari. Iako sklon po-
stmodernističkom prosedeu i osobito žanrovskoj 
hibridnosti, Martinović u ovoj knjizi više teži krat-
koj i čistoj lirskoj formi. Lapidarni iskazi tako po-
staju poput uklesanih linja u kamenu, sa poen-
tama koje se tiču nas današnjih i koje u trenutku 
znaju da budu poput „udarca sjekirom u zaleđeno 
more u nama“, kako je Kafka jednom zapisao. 
„Ušao sam u smrt/Izašao u život / Ista kapija“, kaže 
u pjesmi Kapija. 
U knjigu nas uvodi pjesma Kraljev duh, kojom i 
započinje „silazak u memoriju grada“: „U teme-
ljima /Kraljev duh/ Ključ bez kojeg se / Ne može.“ 
U isto vrijeme ova pjesma budi i asocijaciju na 
jedno davno pojavljivanje duha na zidinama El-
sinora, pred danskim kraljevićem koji oklijeva 
sa osvetom. („I kada ne bude grada / Moj duh će 
biti tu/kaže Kralj / Čija sjen minu / U ponoć.“ Eho 
tog motiva kao da je prizvan ovom pjesmom kao 

opomena i poziv onom istom egzistenacijalno za-
pitanom i sjetnom kraljeviću u kome se današnji 
čovjek tako lako pronalazi.
Za pjesnika je poseban izazov to što je nastanak 
Budve smješten u vrijeme bogova i heroja – osno-
vali su ga, kako predanje kaže, Kadmo i Harmo-
nija. Martinović osjeća snažnu potrebu da Budvu 
„usidri“ u njen izvorni grčki civilizacijski krug. Uo-
stalom, „srodstvo“ sa drevnom Tebom potvrđuje 
mit o njenim osnivačima, iako su davnašnji staro-
sjedioci Butue bili ilirsko pleme Enhelejaca. Budva 
se nalazila na Kadmejskom putu (Via Cadmeia), 
koji je spajao Tebu (osnovanu nekoliko generacija 
poslije Trojanskog rata) sa Jadranom. Za pjesnika 
je oduvijek bio snažan inspirativni impuls činje-
nica da i Sofokle, najveći među antičkim tragiča-
rima, među prvima pominje Budvu kao “grad Ili-
rije” pod nazivom BUTHOE u V vijeku prije nove 
ere.
Martinović zato u knjigu diskretno uvodi dobro 
poznate antičke orijentire: Troju, Argonaute, An-
tigonu, Kadma i Harmoniju, Homera, Herodota. 
U taj „ram“ se umeću i ilirski orijentiri, kao što 
je pjesma Teuta; kao što su lijepe i tajnovite rim-
ske patricije („Šapućem: Pavlina...Nekad/ Odavno 
skamenjena“ – Vinicija Pavlina), pa čak i hrišćan-
ski lik Svetoga Pavla u Butui. Uostalom, Budvanska 
nekropola sadrži i grobove koji pripadaju ranohri-
šćanskoj epohi, a koji datiraju sa kraja V vijeka. 

Bogatstvo njene nekropole je takođe izazov za 
pjesnika, tim prije što je ova budvanska „živjela“ 
gotovo deset vjekova. U artefaktima koji su u njoj 
pronađeni se na gotovo fizički način mogu osje-
titi miješanje i smjena kultura različitih istorijskih 
razdoblja.

„Treba sići 
U sjećanje
Onih što u tebi življahu
Stepeništima kojih nema 
Do tvoga bića 

Imaginarni grade.“ (Silazak I)

Mitološko-istorijski orijentiri su u ovoj knjizi tek 
eho za ukupnu sliku grada u vremenu, za njegove 
pločnike i bunare, svetkovine i kapije, stele i kle-
sare, zlatne maske i novčiće, krune i ogrlice, ki-
pove i ideograme, urne i drevna slova. („Nije oba-
vio svetu dužnost/Otuda novac u grobovima.../ 
Haron je nepouzdana osoba/Ne treba mu vjero-
vati“ kaže u pjesmi Obol). Nad gradom su uvijek 
iste zvijezde i sazvježđa; u njemu kamen govori i 
odjekuju koraci negdašnjih stanovnika i čuju se 
razgovori na emporijumu; okamenjuju se zalelu-
jane marame patricija i smiruju ptice u kamenu. 
(„Dvije ptice/Osuđene/ Da sanjaju let/ Da u nebo 



10

MIRAŠ MARTINOVIĆ

/Gledaju,“ kaže on u pjesmi Ptice.) Njegove pje-
sme pozivaju čitaoce da se sa zidina grada iznova 
vide brodovi kojima još od vremena Argonauta 
u Budvu stižu različita dobra; da osjete kako se 
drevna Budvanka divi zlatnom nakitu ili skuplja 
suze u skupocjenom lakrimarijumu.
Konstanta Martinovićeve literarne potrage je i u 
ovoj knjizi nepromijenjena – u pitanju su vječne, 
egzistencijalne teme, kojima uostalom i započinje 
povijest svjetske književnosti. Zato i u Danu i noći 
u Butui Martinoviću ponajviše odgovara svečena 
elegičnost i trohejski ritam kadenci. Međutim, 
margine tišine postaju još značajnije u odabiru 
eliptičnih stihova i kraćih lirskih formi slobodnog 
stiha. „Ko je zatvorio vrijeme /U posudu/ U liniju“, 
kaže u pjesmi Linija, gradeći svoje lirske zapise 
kao da ih urezuje u kamen koji trpi samo iskaz 
sveden na suštinu. Iako i u ovoj knjizi ima pjesama 
u kojima je zastupljena svojevrsna lirska naracija, 
preovladavaju pjesnička slika i značenjsko čvori-
šte sazdano oko nekog inspirativnog izazova, do 
trenutka kada lirski doživljaj počinje da se stapa 
sa artefaktom ili motivom u novo jedinstvo. „Do-
dirujući šljem, /dodirujem/ Prazninu./ U zemlji 
sam! Ne traži me!/To što držiš u ruci/ Svjedoči da 
sam bio!“, stoji u pjesmi Ratnik, podsjećajući da su 
vrijeme i zemaljska tijela iluzije, konstrukti koji 
nam pomažu da trajemo i krećemo se u svijetu, ali 
ne i da mu osjetimo smisao i dubinu. 

Poznata činjenica da se sa literarnom strašću li-
jepo ujedinjuje i Martinovićeva inicijalna profe-
sija – arheologija, u Danu i noći u Butui odvija se u 
skladu sa iskazom Bogdana Bogdanovića koji kao 
da najavljuje ovu lirsku istoriju grada. Nije prvi 
put da se kod Martinovića može uočiti isto ono 
načelo koje je u Engleskoj pokrenulo sinkretičku 
poetsku praksu nazvanu Iskopaj poeziju (Digg the 
Poetry). Istina, Martinović ovdje pristupa arheo-
loškim nalazima u sjenci muzejskih vitrina ili u 
sjenovitim „nišama“ grada, kao da osluškuje šapat 
sopstvene duše na prvom mjestu, a potom poziva 
čitaoca da se osvjedoči da je sve u vremenu pove-
zano, ono što je bilo ili biva, sa onim što tek dolazi.
 „I kad je Troja nestala / U plamenu / Ostala je u 
sjećanju“, zapisuje Martinović u pjesmi Memorija. 
Butua tako postaje „Grad/ U legendu/Zatvoren“. I 
dok pred njegovim kapijama sluti varvare koji bi 
htjeli da ga poharaju, tješi ga pomisao: „Oružje ne 
pomaže/ Sila ne pomaže/ Ustuknuli/ Pred legen-
dom/ Ćute“.
Grad oduvijek simbolizuje majku koja u utrobi 
nosi svoju djecu, tim vidljivije kada je riječ o zi-
dinama koje označavaju napuštanje nomadskog 
duha u korist uređenosti i stabilnosti. Njegov se 
plan po pravilu utvrđivao sunčanim satom, a tome 
je posvećena i pjesma Sunčanik: „Gdje je vrijeme/
Koje je izmjerio/Gdje dani/Godine“. Eho ovih sti-
hova na poseban način sjenči i današnju Budvu, 

koja kao da samo raste a ne razvija se, kojoj je više 
nego ikada potreban urbani duh i „sunčani sat“ da 
ritam svog kretanja usaglasi sa čovjekom i njego-
vim koracima.

Božena Jelušić

Post scriptum

Budva je bila inspiracija mnogih pjesnika i pisaca, 
a najčešće su stvaraoce zanosili njena ljepota i 
mitska prošlost.U ovom milenijumu, nažalost, 
Budva je postala metafora preizgrađenosti i razli-
čitih poroka. Dan i noć u Butui Miraša Martinovića 
je dirljivi izraz vjere da Grad „Mijenja lica/ Dobije 
novo/ Ne gubi staro/ Čuva svaku boru.“

I gradovi imaju neku sudbinu kao ljudi.

 App. Alex:Syr.58.

Ima više vrsta sećanja, pa zato čak i naglo nestajanje ma-
terjalnih činjenica, vezanih za bivši život jednog grada, još 
uvek ne mora da znači i ukidanje istoričnosti. Oko svakog 
grada, oko njegove ličnosti, pored realne istorije opliće 
se i neka vrsta praistorije. To je jedno nežno i neuhvat-
ljivo tkivo, izatkano više od mašte i igre slučaja nego od 
činjenica, i prirodno uslovljeno postojanjem nekih opštih 
predstava i slika, nastalih naporedo sa poimanjem realne 
istorije; takvih, koje mogu katkad realnu istoriju čak i da 
nadjačaju.

Bogdan Bogdanović

KRALJEV DUH

U temeljima
Kraljev duh
Ključ bez kojeg se
Ne može

Tu je 
Od početka
To more zna
To talas zna
To zna sunce
Kada nebom krene

U snu i na
Javi 

U temelje je
Uzidao sebe

I kada ne bude grada
Moj duh će biti tu
Kaže kralj

Čija sjen 
Minu u ponoć

PILONI

Čije ih ruke klesale
Čije oči gledale
Ko su bili klesari
Odakle došli
Za koju platu radili
Šta mislili 
Dok su ruke klesale
Oči gledale
Da li su grad vidjeli
Kapiju kroz koju će
Ulaziti i izlaziti
Šta su jeli dok su klesali
Da li su pjevali
Na kom jeziku
Njihove riječi 
U meni odjekuju
Dok klešem ove pilone
Pjevam pjesmu njihovu
Od okamenjenog jezika

Riječi
Iz kamena izlaze

Mrtva usta zbore

*  PILONI, DETALJ  KAPIJE ANTIČKE BUDVE, VI VIJEK PRIJE N.E.



19

DAN I NOĆ U BUTUI

SUNČANIK

Koliko sjenki je palo
Ovim crtama
Koliko očiju pratilo
Putanju 

Gdje je vrijeme
Koje je izmjerio
Gdje dani
Godine 

Linije u kamenu

Sunce i dalje
Mjeri

Sunčanik ne može

Kamen je tu
A vrijeme

PATRICIJA VISOKOG RODA

Silazi sa kamene stele
Šeta gradom
Ternia zamišljam tvoj lik
Tvoje lice
Plavu kosu i modre oči
Koje su zračile magijom
Zavodile Grke i Ilire
Tvoj muž ljubomoran
Na sve 
Što su gledale
Što su sijale plamenom
Najzanosnije oči
Tvoj muž Kornelisu Celasius
Rimski građanin
Grk po rođenju
Ti Ilirka
Rođena u Butui
Kada u njoj življahu
Rimljani Grci i Iliri

Srećan čas
Po grad

SILAZAK (I)

Treba sići
U sjećanje
Onih što u tebi življahu
Stepeništima kojih
Nema
Do tvoga bića

Imaginarni grade

Tamo gdje sjenke žive
Čitati Istoriju
Događaje
Odjeke svega
Što je bilo

Sresti patricije
I prelijepe mladiće
Ključare tvojih kapija
Ratnike što su te branili
Ginući na tvojim bedemima
Pred tvojim kapijama
Graditelje koji
Kamen uzidaše
A varvarske ruke
Pretvoriše u prašinu

Spustiti se u dubinu
Dodirnuti biće
Slušati nevidljive časovnike
Kako otkucavaju i mjere
Vrijeme koje kruži u temeljima
Vođeno zvjezdanim zakonima

Kroz nekropole proći
Čitati slova
Kojima se Hronos hrani

U metafiziku
Zaroniti
Sve je u njoj
Uzdasi
Poljupci
Vapaji onih što su
U vatri gorjeli

Sedam kopalja u jednoj grobnici
Znak da je sedam ratnika poginulo
Možda u jednom danu
U jednom trenu

U njihove snove

                    Sići

SILAZAK (II)

Šta je sanjala Ternia Baja
Pitam dok

Silazim 
Do jezika
Naroda koga nema
Njega oživjeti
Njime govoriti

Riječi lutajuće

Sve živi
Kneževi
Ratnici
Patricije
Trgovci
Ribari
Glasovi i odjeci
Imena i obličja
Onih što su išli ulicama
Okupljali se na trgovima
Stražarili na bedemima
Čekali sunce

Silazim
Među sjenke 

Da ih nađem

PTICE

Uklesa 
Ruka nečija

Dvije ptice

Osuđene
Da sanjaju let
Da u nebo 

Gledaju

IZBJEGLICE IZ TROJE

Stigoše
Sa sjajem zapaljenog grada u očima
S nadom da će se opet vratiti

Mora mnoge progutala

Što ne izgore vatra
Dokrajčiše mora

Dobro je što smo se domogli obala
Našli makar privremeno utočište

Grđani ih darežljivo dočekivali
Ista sudbina i nas može snaći
Rekoše

Iskazivahu dobrodošlicu
Otvarahu domove

U ovim nekropolama je i neki Trojanac
Bez imena i znaka

Trebalo je platiti
Znak i ime na kamenu
Oni izgubili sve
Osim sjećanja

Šta sjećanje može

MARAMA

Gledam lik 
U kamenu
Da bar znam ti
Ime
 
Pokušavam da
Skinem maramu
Dio nošnje

Izađi iz kamena
Prošetaj gradom
Okamenjena Ilirko

Gdje gledaš
Što si se zamislila

*  HERMA, ILIRSKI NADGROBNI SPOMENIK, I VIJEK

PLOČNIK

Toliko te dodirivalo
Stopala lijepih patricija

Bezbroj stopala
Bezbroj patricija

Gdje su večeri
U kojima su
Prolazile gradom

Sve je prošlo
Nekoliko ploča
Svjedoči

A oči onih
Što su gledali
U neko jutro
Neko predvečerje

ARGONAUTI

Bili su nasmijani
Mladići
Istetovirani čudnim
Znakovima na koži
Vjetrom i suncem 
Opaljenoj

Banuše u predvečerje

Sjurismo se na žalo
Usidriše brod
Kao da su oduvijek
Bili sa nama

Vesela družina
Zabavu prirediše
Veselismo se kao nikad prije
Uz puno vina koje dade knez
Iz gradskih podruma

Dragocjene zalihe

Zapitkivasmo
Ko su 
Kuda idu
Koliko putuju

Rekoše
Po Zlatno runo
Ne razumjesmo

Sve tajnovito

Imena ne upamtismo
Čudnovata bijahu

Onaj što ih je predvodio
Zvao se Jason

Ponudismo
Domove

Nijesu prihvatili
Spavali su na na brodu
Argo

Tako se zvao

Sedmo jutro
Pohitasmo žalu
Kako smo činili
Prethodnih jutara

Broda nije bilo

Kako ćemo sada
Pitaše neki

Ne skrivajući žalost

Oni su unijeli život
Razvedrili duše
Horizonte pomjerili

Otišli dalje
Ne treba žaliti

A možda nijesu bili

NIJE STIGLA

Snovi ne umiru

Rat u Tebi
Eteokle i Polinik
Braća moja

Nijesam stigla u Butuu
Morala sam jednog
Da sahranim

Za mene mrtvi
Obojica

A sanjala sam put
Vidjela grad

Ima li grada
Bez bratoubistva
Rata 
Bez bratoubica

Ima li puta
Bez bespuća

BOGOVI

Kada se pojaviše
S brodovima na pučini
Ugledaše ih stražari sa kula
Primakli se obali
Naoružani
Razlikovali se od nas
Ne mnogo 

Šta traže
Pitasmo 

Poče iskrcavanje
Govorahu jezikom
Drugačijim od našeg

Imali su tumača

Nepoznati i daleki
Starješinama
Obećaše upravu

Dijeliše statue bogova
Od gline i kamena
Tražili da u njih vjerujemo
Nevoljno uzimasmo
Ali ne vjerovasmo

Sumnjičavo gledasmo
Pitajući 
Zar su ovo bogovi

Tražiše 
Da predamo naše

Naši su u šumama
Rekosmo 
U brdima
U kamenu
U našem kamenju su
Naši bogovi

Kako da ih damo

U zemlji su
U cvijeću

Kako zemlju da damo
Kako cvijeće

Ne možemo
Ni zemlju
Ni cvijeće

Nasta nesporazum
Nikada riješen

Na ovoj zemlji

DUH GRADA

 
Duše
Svetkovine 
Snovi stanovnika
Svaka izgovorena riječ
I neizgovorene
Događaji što su se zbili
I oni što nijesu
Što će tek
Procesije koje ne staju
Oni pred vratima 
I oni unutra
Mrtvi i živi
Ptice bez gnijezda
I one što gnijezda 
Sanjaju

I kad grada nema

Živi

BUNAR

Spasonosne kapi
U vrijeme opsada

Kapi za neutaživu žeđ
Za sigurnu smrt

Ako bih ga našao
Vidio bih lica onih
Što su iz njega pili

Žeđ onih
Što su se domogli 
Druge obale

Ako su stigli do nje

LJETOPIS

Tražim što su
Zapisali ljetopisci
A odnijeli požari
Uništili varvari

Da ne ostane svjedočanstvo

Tragam lavirintima
Čitam nevidljive 
Ljetopise

Pišem Istoriju

HARMONIJA

Silazi niz brda riđa.
Stasita, kraljevskog hoda.
U ruci ključ, kaže:
Otvorićeš vrijeme.

Idi kroz lavirinte.
U kraljevskoj odaji je kraljev duh. 
Ja ostala izvan. Zato mogu
Da dam ključ.

Pruži ruku.

Moram u brda ponovo.
Tamo je naša grobnica.

RATNIK

Šljem preživio? Ratniče, gdje si?
U kojoj borbi pao, kada, na kom mjestu?
Koja godina je bila? Jutro ili podne?

Gledam šljem, zamišljam lice, ruke,
Oči što su gledale ove predjele,
Koplja što su letjela u pravcu nečije glave.

Dodirujući šljem, dodirujem prazninu.

U zemlji sam!
Ne traži me!

To što držiš u ruci
Svjedoči da sam bio!



41

DAN I NOĆ U BUTUI



*  ILIRSKO-GRČKI ŠLJEM, V VIJEK PRIJE N.E.

PRSTEN

Zaokružio život,
Krasio ruku.

Sada na tvom dlanu.

A šta je sa mnom bilo?
Sa rukama mojim!

Rado bih je pružila,
Rado milovala.

Ni ruke. Ni zaručnika!

HOMER

Stigao na brodu, nekoliko dana u luci.
Sa sumnjivim teretom, sumnjivi putnici
Šetali gradom.

Jedan slijep. Sijeda kosa i brada.
Imao pratioca. U predvečerje ga dovodio
Ispred zapadne kapije gdje je pjevao.

Poslije se zborilo da je slijepi pjevač
Što je pjeva uz kitaru, bio Homer.

Niko to pouzdano nije potvrdio.
                                        A Glas se čuje.

TEUTA

Pred najezdom Rimljana, nakon što krenu
Iz Skodre, njezine prijestonice. Kratko se
Zadrža u Butui, gdje oda joj počasti.

Kao da nije bila ona!

Nekoliko lemba i njen, zapovjenički brod.
                                                     U luci.
Građani žele da je vide, ne
Skrivajući radoznalost.
Posjeta bez protokola. Sve na brzu ruku.
Glasovi iz Skodre i Dirakliona.
(Imali su dobru mrežu za širenje vijesti!)
Rimljani
U Diraklionu. 

Drugi važan grad u carstvu!

U Skodri uspostavili vlast. Našli odane.
A takvi se nađu.

Svi bi da vide onu o čijoj se ljepoti pričalo.

Gledahu, ne baš sigurni da je ona, 
Da je vide. 

Već je bila u legendi.

SJEĆANJE

Sjećanje traje duže.
U njemu sve živi.
Treba dotaći pehar, osjetiti žeđ.
Dodirnuti vazu, 
Ruke što su je oblikovale.
Popiti gutljaj, usne taći.
Poljupce patricija i
Strasnu ljubav Ilirki, 
Robinja i oslobođenica
Što bijahu u službi vlasti.

Osvajači
Najljepše biraju.

*  �ZLATNI LANAC SA PRIVJESKOM U OBLIKU AMFORICE,  
IV -III VIJEK PRIJE N.E., HELENISTIČKI PERIOD

OBOL

Haron nije predao novac
Hadu.
I tamo ima zakulisnih radnji.

Nije obavio svetu dužnost.
Otuda novac u grobovima.

A toliko je dato tom lađaru,
S ubjeđenjem da će
Dovesti do druge obale

U elizijske poljane.

I da je postupio drugačije,
Isto bi bilo na kraju.

Haron je svakako iznevjerio.

Neki su zamišljali
Dajući mu taj bijedni obol
Da tamo čeka sve
Što nijesu imali u ovom životu.

A neki posumnjali!

Novac je tu
Elisijum pust.

Bilo kako bilo
Haron je 
Nepouzdana osoba,

Ne treba mu vjerovati.

VEČE

Bila sam
Tertula
Aulia

Elia
Markova kći

Odavno u svetilištu
Podzemnih bogova

A ja 
Gaj Fulvije
U dane svoje

Sada ništa

Gaj Oktavije
U nekom vremenu
Čovjek

Imena na kamenu
Traju

Šetala kroz predvečerja
Proljećna

Veselili se
Udišući dah 
Mora 

Sada naši glasovi
U vama žive

Uživala sam 
Da gledam
Kako dolazi veče
Sa onih brda i tamo

S mora

Ako su tamo brda
Ako je tamo more

Divili su se mojim sandalama
Hitonu koju me obnaživao u hodu

Uz pomoć
Večernjeg povjetarca

ZAPIS

Negdje ga sklonio
Na sigurno mjesto

Dok zapis postoji
Zle sile bježe

U snu ga mnogi vidjeli
Niko ga ne našao

Grad čuvaju slova

Bez njih bi
Nestao davno

SVETKOVINA

Okupljali se
Molili bogovima
Mi Iliri našim
Grci njihovim
Rimljani bogovima 
Svoga carstva.

Živjeli za taj dan
Svako se molio svome.
Neko mislio: Bolje 
Da se jednom molimo.

Kako bi znali: ko su Grci,
Ko Rimljani,
Ko Iliri?

Dok imamo bogove
Znamo ko smo!

OTISAK

Da si bio, 
Svjedoči otisak
Na posudi.

Možda namjerno
Ostavio trag.

Otisak prsta
Na posudi od gline,

Dokaz da si bio
Na ovoj zemlji.

Odavno
U njoj.

VINICIA PAVLINA

Samo ime,
Jedva čitljivo.
Pavlina!... na žrtveniku
Piše. I ono će nestati.

Kiša i sunce čine svoje.

Nekada
Uvažena građanka.
Zamišljam te: U hitonu
S ljubičastim pojasom
Dostojanstvena u hodu.

Ljubazni osmijeh
Naklon prolaznicima.
U sandalama
Sa zlatnim kopčama,

Žudnju budiš!

Gdje je osmijeh?

U kamen nije mogao.
Kamen je prihvatio
Ime.

Šapućem: Pavlina…Nekad.

                 Odavno!... Skamenjena.

*  DETALJ ŽRTVENIKA, SA NATPISOM VINICIA PAVLINA, RIMSKI PERIOD

A NA JEDNOJ STELI PIŠE

                             Ovdje leži junak Efešanin.

Efešanin! Junak!
Protiv koga si se borio?
Za koga?
Zbog čega? Kada je to bilo?
Učinio sebe junakom.
Možda pobijedio.
Nagrađen za junaštvo.
Stekao status zaslužnog građanina.
Unapređenje za hrabrost
Koju si pokazao.
Možda nijesi poginuo u boju?
Možda te smrt nakanadno zadesila?
Izvjesne su riječi
Što ih neko uklesa
Za platu ili iz ljubavi?

Sve je možda.
Nema odgovora.

ODISEJ

Pristao je na žalo

Izgledao sumanto
jakih mišica
ispucale kože
jedra poderana
katarka polomljena

Plovim kroz sjećanje
vikao je
promuklog no
prodornog glasa
prepunog pukotina
u koje se
uvlačilo vrijeme

Butua

Ponavljao 
bezbroj puta

Bio je rat

Pravio sam zlodjela
kazne
ne prestaju

Meni zahvaljujući
srušen je najljepši
grad

Proganjaju bogovi
irinije
sve

Ispaštam kao
ni jedan čovjek na zemlji
radio sam nedozvoljeno
ono što čovjek 
ne smije

Tihe 
te neumoljive 
djeliteljice pravde
na meni odmjeravaju
zakone

Itaka
ponavljao je bezbroj puta

Ko je ovaj čovjek
pitali smo
govori ludosti

Dali odjeću
obukao se
u našu nošnju
dobro mu pristajala

Dali hranu
halapljivi jeo

Zalogaji zapirali u grlu
tužan prizor
nije za gledanje

Sjaj 
u očima
čudovišta u ljudskom obliku
pominjao je drugove
koji su nestajali na putu
predajući savjest morima
uvjereni da će
mora sprati

Spavao je na brodu
Govorio
ne mogu sa ljudima
ne bih zanoćio
ni u najlepšoj palati

Ne mogu na zemlji
zovu mora

Zevse
molio se
spasi drugove
oprosti
iako se oprostiti 

Ne može

Nijesu krivi
slušali su moje zapovijedi

Svuda Troja
ono što sam počinio
prati 

Slušali smo
a ništa nijesmo znali
o ratu ni gradu

Osmijeh Hektorovog sina
dječačića kojeg sam bacio
niz bedeme

Andromahin plač

Ne daju mira

Osmijeh ne mogu zaboraviti
ni plač utišati
Ja u svemu
bespomoćini
ne mogu
vjetrovi ni oluje
Od kajanja ništa
nemilosrdno
razjeda,

Vjerovao je
da će ga spasiti Itaka
stara maslina
tamo je spasenje

Da će rastjerati priviđenja
umilostiviti erinije
razbistriti savjest

Ona to može

Da li je stigao
šta je sa njim bilo

SJENKE

Šta su vidjele
Zvijezde
One na nebu i one
Skliznule

U ništa

Sjenke u kolu
Vode kolo

Osjećam
Dodire

LIK

Zna se da je vladao
Poslije Gencija
Posljednjeg ilirskog kralja
Ni to nije izvjesno
Bar što se vremena tiče
Varljivo je vrijeme
Na novčiću
Njegov lik
Orlovskog nosa
Sa bradom njegovanom
Tako stoji na bakarnom novčiću
Basilius Balajos piše
A u stvarnosti
Niko ne zna
Mogućnost
Da ga zamišljamo
Nosio je propast kraljevstva
Preteško breme za čovjeka
S titulom kralja
Sada bakrenjak
Nađen u Butui
                        A mogao je
                        Bilo gdje

*  NOVAC SA LIKOM KRALJA BALAJOSA, II VIJEK PRIJE N.E.

GRAD

U legendu 
Zatvoren

Samo kralj
Ili krljeva žena
Mogu dati ključ

Pred kapijama
Varvari

Htjeli bi da
Sruše hramove
Odnesu bogove
I dragocjenosti

Oružje ne pomaže
Sila ne pomaže

Ustuknuli 
Pred legendom

Ćute

LINIJA

Trošna je vaza
Tanke linije kojima
Želim da je ukrasim

Ako nacrtam boga
Neću izmijeniti
Trošnost 

Ako nacrtam cvijet
Neću spasiti venjenja

Ako nacrtam rijeku
Neću je ustaviti u toku

Ako nacrtam posudu
Neću zatvoriti vrijeme

Ko je zatvorio vrijeme
U posudu 
U liniju 

Linija me ne može
Spasiti smrti

A može učiniti
Da trajem 

*  SUNČANI SAT, I – II VIJEK, RIMSKI PERIOD

KAPIJA

Ušao u smrt
Izašao u život

Ista kapija

Padala kiša
Mirisala zemlja
Otvarali se cvjetovi

Oblaci nebom
Kao prije

Izašao iz života
Ušao u smrt

Tamo ničega nije bilo
Tamo nikoga nije bilo

Ušao u grad
Izašao iz grada

Vidio sam vas
Vidjeli ste me

Dan otvorio sve
Noć zatvorila sve

Na istu kapiju ušao
Kroz istu izašao

Kapije nije bilo

MEMORIJA

U njoj je
Sve
Od Kadmova kamena
Koji je
Donio iz Tebe
Drugi kažu
Iz ovih brda
Pamti sve što se zbilo
U dugoj istoriji
Trenutke radosti i
One kada je rušen
Kad su u vatri gorjeli
Građani i grad
Plamen nije mogao
Memoriju 
I kad je Troja
Nestala u plamenu
Ostala je u sjećanju
Smrt memoriju
Ne dotiče

Ona se sjeća svega
               Ona se sjeća sebe

SUNCE

Na kamenu
Sunce

Leptir sletje 
I ode

Da mu ne spali
Krila

Šta bi bez krila
Kuda bi

Bez krila

IZLAZAK

Izlazi iz mita

Sluša časovnike
Zalud otkucavaju

Preslikana
U očima 

Rađa se zvijezda
Nebu nepoznata

Butuu sam tražio
Butuu našao

KLESARI

Klešu dan i noć
Za temelje
Za bedeme

Neumorno rade 

Što dan sazida
Noć sruši

Ne prestaju

Slušam zvuke alatki
Zidam grad
Od riječi
I odjeka
Od sna

Biće oblikujem

Sličan nam je posao
Uporedo zidamo
Takmičimo se ko će
Sagraditi divniji
Ko postojaniji

Ovaj od sna i riječi
Ili onaj od kamena

Kad predahnusmo
Shvatismo
Da smo sebe
Klesali

Sebe
Uziđivali

HERODOT

Zvijezda što ju je vidjelo Herodotovo oko,  
čuva grad.
To bi mogao potvrditi On. Oprašatajući se,  
nakon višemejsečnog
Boravka, izrazio je zahvalnost gradskim  
starješinama, obećavši
Da će u Butuu doći, nakon što obiđe svijet i  
napiše Istoriju.

Nije došao, a Istoriju napisao, pri svjetlosti  
zvijezde koju je
Vidio nad Butuom. Ona mu je svijetlila na putu.
Pri njenoj je svjetlosti pisao.

ZATOČENI GRAD

Otvoriti nekropole
Kapije
Sjećanje
Ući u nevidljive svjetove
U spletove 
Brojiti korake onih
Što su prošli
Ući u carstvo
U kome žive snovi

Dosanjati 

Među sjenke
Sići
Iz taloga 
Čitati
Sve što je bilo

MITOLOGIJA

Njome se
Hrani 
Od nje živi

Iz nje se rađa

Mijenja lica
Dobija novo
Ne gubi staro

Čuva
Svaku boru

Mitologijom se hrani
Mitologijom
Brani

VRIJEME

Ako iz nje izađe
Može postati pepeo

Legenda podmlađuje
Trajanje

Ako iz nje izađe
Grada neće biti

Moćni vajar 
               Vrijeme
Učiniće svoje

SJAJ PEPELA

Pepeo jedne 
Zvijezde

Svijetli
Drugoj zvijezdi

Ako padne tama
Da odagna tamu

Dvije zvijezde
Igraju žmurke

Riječi hrane priču

Priča

Živi 

NEKO PJEVA

Iz temelja
Glas

Pjesme nestale
U požaru

Htio ih uklesati
Plamen pretekao

Ni kamen nije siguran

Slušam žalobni poj
Nevidljivi čuvari
                 Pjevaju himnu gradu



85

DAN I NOĆ U BUTUI

MASKA

Nađena u grobu
Bez drugih ostataka
Sa šupljinama za oči
I usta
Kroz koja je ušla smrt
Pokrivala Kadmovo lice
Da je odlivak njegov
Ko može potvrditi
Zlatne maske su mogli
Nositi kraljevi
One nađene u Mikeni
I one u Trebeništu
I one što ih Šliman nađe
Prilikom otkopavanja Troje
Među kojima onu
Što ju je nosio Agamemnon
Skrivajući lice
Maska je tu
Maske su tu
A oni što su ih nosili

Kopajući po sebi
Iskopaću
Sopstvenu masku

NOVČIĆ

Kada je morao da bježi
Iz Tebe
Ponio je novčić
Sa svojim likom
Na kome Helenima 
Predaje alfabet

Pronađen u zemlji
Nakon što minuše
Stoljeća

Slijedićemo sudbinu
Reče Harmoniji
Koja se protivila
Napuštanju Tebe

Ovo je novčić sreće
Ne smijemo ga izgubiti

Govoraše
Dok su putovali
Kroz planine

*  TEBANSKI NOVAC,  V – IV VIJEK PRIJE N. E.

NAŠAO JE

Prastari narod
Enehlejce
Preplašeni
Od Ilira i
Njihovih bogova

Dolazak stranca
Smatrahu znamenjem

Dobrim ili lošim
Vidjeće se

Uzeše ga za vođu
Koji će ih povesti
Protiv onih sa planina
Napraviše savez
Prihvati njihove bogove

Sudbinu Tebe
Svoju i naroda čiji
Kralj postade

Ugradiće u Butuu

OGRLICA

U gradu
Ili u brdima
Čeka

Ko je pronađe
Otkriće tajnu

Svako je
Neku ostavio 

Ko je nađe
Otkriće sve

Svemoćna
Ogrlica

*  OGRLICA OD STAKLENIH PERLI, I – II VIJEK NOVE ERE



93

DAN I NOĆ U BUTUI

SUDBINA

Ukopao sam
Sudbinu
U temelje Tebe
 
U temelje Butue

Da pobjegnem 
Preko sedam mora
I toliko planina

Naći će me

Ko je pobjegao
Oku nevidljivom



94

MIRAŠ MARTINOVIĆ

SLOVA

Na putu 
Kroz Tesaliju i
Makedonske planine
Nakon što
Napusti Tebu
U vrijeme predaha
Klesao je slova
U kamen
Na šta je Harmonija
Govorila 
Stići će nas
Požurimo 
Klešući 
Uspostavaljao je trajanje
I put 
Kasnije nazvan 
Njegovim imenom
Slova koja je uklesao
Svijetle poput sunca
Pred kojim je
Nemoćna tama

*  �KAMENA NADGROBNA PLOČA SA NATPISOM,  I – II VIJEK,  
RIMSKI PERIOD

MITSKI GRADOVI

Oni su jedini opstali
Oni su jedini ostali
I kad su porušeni a
Prah razvijali vjetrovi

I kad ni kamen ne osta
Imena izbrisana 

Oni su se održali

Zidani od posebnog kamena
Nitima života vezani

Čekaju da postanemo mit
Čekaju da postanemo mi

KRUNA

Moja kruna
I njena ogrlica

Sudbina

SVETI PAVLE U BUTUI

                        Dragom Savićeviću

Ja nosim Riječ
Ne smijem stati
Na zemlji ni na moru
Osim koliko je potrebno
Da je kažem

A hitam
Da se čuje
Dalje 

Riječ je teška
Kao kamen
Laka kao ptica

Bio sam Savle
Kad je primih
Preobrazih se
Postadoh Pavle

Riječ je jedino oružje
Koje imam
Apostolima 
Drugo ne treba
U svijetu razbojnika
Oni su jači

Ovdje slušahu
Pažljivije
Nego u Efesu
Antiohiji 
Rimu
I drugim gradovima
Gdje sam 
Propovijedao
Na trgovima i zbornicama

Svuda fariseji
Trebalo se boriti

Iliri slušahu
Ali ne razumješe
Imali su svoje bogove

U njih vjerovahu

U gradu bijaše 
Grka i Rimljana
Sumnjičavo gledahu
Na ono što govorah

Ali ja znadoh
Doći će vrijeme
Primiće se Riječ
Kao novi omlad
Na staroj voćki

Ti mi je dade
Gospode
Ne mogah da je 
Ne primim

Riječ tvoja postade
Biće moje

Izgovorih je na agori
Oni je zatvoriše
U bunare
Staviše poklopac
Na njih

Ne pokolebah se
Uvjeren da će
Izaći
Kada vrijeme dođe

Duh se ne može zatvoriti

A riječ je puna
Duha živoga

Riječ ne može nestati
Riječ ne može propasti
Život je u njoj

Riječ je kao zrno

Ako ga posiješ
Na plodno mjesto
Daće ploda

I na kamen da padne
Kamen će progovoriti

Ako je izgovorim
U pustinji
Pustinja će procvjetati

Tako govorah ja
Pavle iz Tarsa
U Butui
Gradu Ilira
U ljetnje predvečerje

A ja čuh riječi njegove
Zapisah i evo ih 
Dajem vama
U Budvi
Nakon mnogo
Stoljeća 

				    17. februar

KORACI

U ponoćni čas
Pred zoru
Tihi pa bučni
Čuju se
Mekani
Sitni 
Odvažni
Odlučni koraci
Smjena straže
Na gradskim bedemima
Utihli
Neprestani



104

MIRAŠ MARTINOVIĆ

GOVOR

Bez naših 
Glasova

Bili bi
Nijemi

Bez nas
Ne bi
Sebe znali

PRAG

Ko je ušao
Ko izašao
Ko unio radost
Ko iznio tugu
Koliko ih je 
Ušlo

Koliko 
Izašlo

Iz ovog
U onaj svijet

KIPOVI

Padaju 
Kipovi bogova
Carski
Padaju

Kada vrijeme dođe

Tupi zvuk
Označi
Kraj 

Umivale kiše
Pržilo sunce
Izgubili lica
I imena

Poneko slovo
Stoji

Zemlja ćuti

Širom Casrtva
Padaju



107

DAN I NOĆ U BUTUI



*  �KERAMIČKA  FIGURINA, III VIJEK PRIJE N.E.,  
HELENISTIČKI PERIOD

DUŠE

Oblijeću bedeme
Glasne
Gromoglasne
U igri koja se
Ne da zaustaviti
Otkuda ih toliko
Nad gradom i oko grada

Pretvorene u laste
Vesele se
Raduju
Proljeću
Suncu 

Životu

GLAS

        Svaki grad ima glas…

Svaki grad
Ima glas

Koji
Govori i kad
Grada 

Nema

KLJUČ

Riječ

Otvara kapije
Koje je zabravilo

Vrijeme

Zaumnim
Riječima
Zaumne kapije

Riječ
Otvara 
Sebe 

CRTEŽ

Kada je postavljao 
Temelje
Nacrtao je sazvježđe

Ko crtež nađe
Otvoriće grad
U sebi

Sebe

Ako je crtež izbrisan
Šta je
Sa sazvježđem 
Bilo

Svako nosi
Svoju zvijezdu

Šta sa njom biva kada
Iz obličja izađe

Kojem nebu ode

IDEOGRAM

Štiti
Od zlih sila
Od nebeskih
Zračenja

Arhetip

Mitsko slovo 
Lice Boga
U temelju

U kamenu

Temelj drži

ZVIJEZDA

Iskopasmo zvijezdu
Ispod praga
Kome li je sijala
Koga gledala
Šta vidjela
Po pepelu prebiramo
Čitamo znake
Pitamo 
Kako je bilo na nebu
Ne sjeća se
Svjetlosti
Ničega što je bilo
Ni neba na kom je
Stajala 
Ni zemlje
Gdje je pala
Ni bezdana između

Ne sjeća se 
Da je bila

URNE

Ne nađosmo duše
A nađosmo urne

Šta je sa pepelom bilo

Šta sa dušama
Da li će se vratiti

Prazne posude 
Ne mogu koristiti ničemu

Osim novom
Prahu

STEPENIŠTE

Silazim
Nepoznatim stepeništem
Stope onih
Što su prošli

Koraci onih
Što će doći

Otvaram kapije
Bezbroj kapija

Ahilejeve suze
Kaplju niz ponore

Čujem
Neridine riječi

VIZIJE

A grada nema

Graditelja 
Nema

Samo vizije

RIJEČI

Riječi
Riječima obnavlja

Nad pepelištem 
Čara

Mrtvi
Jezik budi

Moli da oživi

DJEVOJKA

Pjesmom otključava
Vjekove

Uspavljuje vjetrove
Da ne raznesu 
Pepeo 

Miluje kamenje
Kamenje hoda
Oltari
Grobovi

Sve hoda

Pjeva u zoru
U podne
U ponoć

Tjera varvare
Od grada

ONI

Kopljima
Strijelama
Spravama za rušenje
Ognjem biju

Izmiče

Oni opsjedaju
Oni u obruč hoće
Oni u plamen hoće

Izmiče 
U nebo
U sjećanje

Bore se 
Sa svojim sjenima
Sebe ubijaju

OTVARANJE

Zadivljen palatama
Bedemima
Trgovima

Na trgovima govornici

Divim se
Statuama imperatora
Palim

Lijepim posudama
Razbijenim

Grad
Nekropola

Po dušama kopamo

Nekada grad živih
Odavno mrtav

Najposlije
Urna
U kojoj sam
                       Živio

GDJE SU

Na čijem prstu
Čiji vrat krasila
Čije ruke

Prsten je tu
Ogrlica od ćilibara
Narukvica od zlata

A one
Gdje su
            One 

*  �KOCKICE ZA IGRU, I –II VIJEK, RIMSKI PERIOD

OKO

Sa neba

Budno

Otvara sjećanje
Oko svevideće

U kome živi
                  Butua

OSMJEHIVANJE

Smiješe se
Prahu 

Obličjima
Iz kojih su otišle

Umivene 
Zvjezdanim sjajem

Prepoznaju se 
                    Dozivaju 

Nekad bili

Ne možemo uzeti
                     Obličja nova

U LEGENDI

Bi da izađe
Nije moguće

Što u legendu uđe
Ne može
Izaći

Nema te sile
Koja je
Može otvoriti

Nema tog ključa

Kadmo
Potvrdio potpisom

Harmonija
Ogrlicom

Niko je ne može
Raznizati 

NEBESKI GRAD

Nevidljiv
Oku smrtnika
Bez mogućnosti
Da ga

Dohvate rušitelji

Arhetip u kojem živi
Zvjezdana geometrija

SAN

Uzor gradovima
San graditelja
Hijeroglif pisan
Po nebu

Božjom rukom

Iz koje se
Rađaju slova – gradovi

Svjetluca zemljom
Leti nebom

EFIRA

Gdje je bio
Taj grad 

Po Homeru
U Epiru
Na rijeci Selentu

Srušen

U Ilijadi
Živi 

*  �RELJEFNA PREDSTAVA LJUDSKOG LICA, I – II VIJEK, RIMSKI PERIOD

TRI BOGINJE

Tri boginje
Na pragu
Kraj kapije
Sjede
U krilu vretena
Ispredaju niti
                  Života

Tri sa tri krune
Na glavi
Tihe
Kibela
Fortuna
Pletu i raspliću dane
I noći
Niti koje niko
Nije raznizao
Fortuna
Kibela
Tihe
Odmotavaju 
Povijesmo sudbine
Listaju knjigu u kojoj
Sve je zapisano
Ispredaju niti
                   Smrti

Tri boginje
Kraj kapije sjede

A kapije 
Nema 

IMAGINARNA BIOGRAFIJA

Oblikovan
Imaginacijom 

Obanvlja se 

Bez bojazni
Da može biti
Srušen 

San ga održava

ZNAK

Iscrtan na nebu
Ukopan u zemlju

Linija koja
Spaja svjetove

Krug u kome
Spava vrijeme

Pazi da ga 
Ne probudiš

TRAŽENJE

Tražio sam Butuu
Tražila me Butua

U traženju
Stvarnost postadosmo

Sve što je
Izbrisalo vrijeme
Pokazuje se
Na mom licu

Našao sam Butuu
Našla me Butua

KADMOV GROB

Napravio
Spomenik

Niko ga 
Ne može
Srušiti

Prevario 
Vrijeme

*  �KAMENA URNA, UKRAŠENA FLORALNOM ORNAMENTIKOM,  
I – II VIJEK, RIMSKI PERIOD

NE MOGU

Njega ne mogu srušiti
Oni što srušiše Troju
Ahjeci Skiti ni Vandali
Ni strašni 
Džingis kani

Oni što rušiše prije
Ni oni poslije

Jedini trajan
Jedini stvaran

Koliko ih čeka
Rušitelje

Koliko
Graditelje

MOJ GRAD

Tragajući za drevnim gradovima
Za Memfisom i Vavilonom
Za Tirom i Suzom
Za Lagašem
Urukom i Trojom
Za Dokleom
Prapratnom i
Svačem 
Za Eridom
Prvim gradom
Za Butuom
Kadmovim gradom
Prebiram
Listam palimpseste
Čitam šta su
Zapisali ljetopisci

                      Pravim moj grad

I NA NEBU I NA ZEMLJI

Ni na nebu
Ni na zemlji

I na nebu
I na zemlji

Nestvarni grade

Išao ulicama
Ulazio u palate
Molio 
U hramovima
 
Na trgovima
Govorio

Stvarni grade

NEVIDLJIVI HRAM

Niko ga ne vidi
A svi u njega ulaze
Mole se 
Nevidljivom bogu

I kada grad propadne
Kad rušitelji sve sruše

Hram stoji
I bog stoji
I neimar koji ga
Stalno obnavlja

Uz pomoć sunčanih zraka
Od kojih je sazdan

Neimar sebe uziđuje
Da bi hram
Održao

Kralje, 18. avgust

KNJIGA SUNČANIM 
ZRAKOM PISANA

Sunčevi zraci ispisuju
Knjigu iz koje se 
Čita budućnost

Pisari
Umnožavaju
Carstvom šire

Svako jutro i veče
Listaju stranice 
Nebu okrenute

Izgovaraju molitve

Duh
Sa neba silazi 
Prosvjetljuje
                           Pisare

MANDALA

Koju je Kadmo nacrtao, na glinenoj pločici, 
nađena u nekropoli, na mjestu hotela Avala…

Krug 
U krugu zvijezda

Zidom okružena

Okolo
Zle sile

Doziva
Da zlo otjeraju

Zvjezdani govor tka
Priču 

Nebo
Zemlji kazuje

U PIJESKU

Zrna se 
Umnožavaju

Sveti krug

Zvjezdani 
Grad

Bez sjenke
Leti

ZRNO

U zrnu
Bezbroj zrna
Nebo
Misao
Grad 
Savršena mandala
Oblikovana morem
Životom
Smrću 
Samo
Sluša sva zrna
I ona njega
Slušaju
Razumiju se
A razbacana
Čuju
A daleka

U zrnu je sve
U zrnu smo svi

Od zrna slovo
Od slova riječi

Knjiga koja
Drži
Svijet

*  �KAMENA URNA, I-II VIJEK, RIMSKI PERIOD



PUTOKAZI I 
SUNCOKAZI

SUNČANIK: Po antičkim gradovima i velikim svetili-
štima redovno su nalaženi sunčanici. Takav je slučaj 
i sa Butuom, čiji je sunčanik djelimično sačuvan, bez 
gnomona (metalne igle koja baca sjenku) sa neprecizno 
urezanim linijama za časovni sistem različit od našeg, za 
one koji su drugačije osjećali vrijeme.

LEMB: Vrsta ilirskog broda.

HERMA: Dominanatan spomenik – herma. Ženski kip 
prekriven maramom karakterističnom za žensku ilirsku 
nošnju. Rijedak spomenik antičke sepulkralne umjet-
nosti. Čuva se u Muzeju Budve.

URNA: Kamena posuda u kojoj se čuva prah preminu-
log. Veći broj urni nađen je prilikom otkopavanja bu-
davnske nekropole, na mjestu hotela Avala. Rimljani su 
grobove obilježavali nadgrobnim spomenikom – kupa-
stim cipusom, pločom, stelom ili masivnim kamenim 
spomenikom (žrtvenikom) – arom. Nekada su ime po-
kojnika i onoga koji podiže spomenik uklesani na sam 
spomenik, a nekad na zasebnoj nadgrobnoj ploči.

BUTUA: Grad u Iliriji. Priča se da je Kadmo na volov-
skim kolima iz Tebe brzo „došao među Ilire i osnovao 
grad koji je, po volovima i po tome što je brzo pobjegao, 
nazvao Butoa... ili se po travi origanu (butues) nazvao 
Butoa ili Buthoa... ili što je Kadmo bio pomoćnik Ilirima. 
U doba Rima: oppidum civium romanorum...Butuanum 

(utvrđeni grad rimskih građana), kako je prepoznaje 
rimski istoričar Plinije iz I vijeka.
U ovom smislu, a u vezi s osnivanjem Budve i porijeklom 
njenog naziva, zanimljivi su podaci u djelu Stefana Vi-
zantijca, grčkog gramatičara iz VI vijeka, i u Velikoj eti-
mologiji (Etymologicum mangnum) nepoznatog autora 
i nepouzdanog datuma. Stefan Vizantijac piše: „Butoa, 
grad u Iliriji... nazvan je tako jer se Kadmo vozio u ko-
lima koja su vukli volovi i što je brzo prevalio put do Ilira. 
Drugi kažu da je Kadmo nazvao grad po egipatskoj Buti, 
pa se to pokvarilo, i sada se zove Butoa“. Nešto obimniji 
podaci, koji se oslanjaju na pomen Budve u Sofoklovoj 
tragediji Onomaklo, nalaze se u Velikoj etimologiji.

PILONI: Kameni kvaderi, sačuvano ih je nekoliko i na-
laze se u dijelu Starog grada, VI vijek p.n.e. Smatra se da 
je tu bila kapija antičke Budve.

NOVČIĆ: Tebanski novčić sa predstavom Kadma koji 
Helenima predaje Alfabet, V – IV vijek p.n.e.

STELA: (lat. stela ili stele < grč. στήλη), u antičko doba, 
okomito postavljena kamena ili bronzana ploča, sa re-
ljefnim predstavama i natpisima; najčešće nadgrobni 
spomenik (stela funeraria), ali može biti i počasnog ili 
votivnog karaktera (stela votiva). Stele s likom vladara 
javljaju se već u plastici Mesopotamije (Naram-Sinova 
stela, oko 2250. pr.Hrista). Najstarijim grčkim nad-
grobnim stelama smatraju se kamene ploče ukrašene 
reljefnim spiralama i prizorima lova iz kraljevskoga 

grobnoga kruga u Mikeni (XVI st. pr. Hrista.). Tokom VI 
i V st. pr. Hrista, osobito u Atici, nadgrobne stele često 
imaju izgled edikula u kojima su u visokom reljefu pri-
kazani pokojnici, u scenama iz svakodnevnog života. U 
rimsko doba je omiljena vrsta nadgrobnog spomenika 
rasprostranjena u cijelome Carstvu. U Budvi je nađen 
primjerak stele na kojem piše: Ovdje leži junak Efešanin.

ENHELJECI: Prastaro stanovništvo Butue i njene oko-
line, što se može zaključiti na osnovu pouzdanih antič-
kih zemljopisnih spisa, prije svega Pseudo-Skilaksovog 
Periplusa (oko 340. godine prije nove ere).

VIA KADMEIA: Veze koje je Kadmo uspostavio između 
Tebe i Jadrana nijesu prekinute ni poslije njegove smrti. 
U sedmom pokoljenju poslije Kadma, kada je Tebu 
razorila argivska vojska, poraženi Kadmovi potomci, 
Kadmejci, kreću kroz južne masive balkanskih planina 
prema Jadranu da potraže utočište među Enhelejcima. 
Oni su i konačno probili Kadmejski put (Via Cadmeia), 
koji povezuje egejski sa svijetom.

SKODRA I DIRAKLION: Važni urbani centri Ilirskog 
kraljevstva.

ILIRSKI ŠLJEM: Čuva se u Muzeju Budve pripada ilir-
skom tipu, ima pravougaoni izrez za lice, široku prugu 
oivičenu sa dva grebena za perjanicu. Ovaj tip šljema 
ulazi u upotrebu početkom V vijeka prije nove ere. U 

Muzeju se čuvaju i djelovi ratničke opreme – koplja i 
noževi sa kanijama.

IDEOGRAM: (grčki idéa – misaoni, pojmovni i 
grámma – slovo) u lingvistici: znak koji izražava odre-
đenu riječ ili pojam.

EFIRA: Drevni grad u Tesprotiji, na rijeci Selentu u 
Epiru. „Na čelu njima je bio Tlepolem, na koplju sla-
van/Heraklu silnom po snazi Astioheja porodi njega,/iz 
Efire, sa Selenta sa rijeke dovede nju razruši,/kada gra-
dove mnoge od boga gojnih junačnih ljudi“/, Ilijada II, 
655-660. Ovaj grad se, osim u Ilijadi, pojavljuje u preda-
njima na više mjesta, pa i na mjestu Butue.

MANDALA: Mandala na sanskritu znači mističan krug. 
To je u drevnom indijskom jeziku ime za krugove koji se 
crtaju u vrijeme religijskih rituala, a predstavlja odnos 
između duhovne i materjalne energije. One su energet-
ske slike koje na simboličan način predstavljaju cjelovi-
tost svemira i čovjekove psihe. Tibetanska riječ za man-
dalu je Khyil – khor i znači „centar svemira u kojem bo-
rave potpuno probuđena bića“.

KOPRENA KROZ KOJU SE 
ODSLIKAVA ŽIVOT I NAKON 
ŽIVOTA

Obraćam se „putokazima i suncokazima“, riječima 
davno izgovorenim, neiskazanim u svojoj samo-
bitnosti, skrivenim u kamenu drevnom; onima 
što danonoćno čuvaju duh nastajanja i nestajanja, 
čuvaju „mitologiju grada“, njegove legende, kapije, 
ulice... Obraćam se  i vama nenapisanim, u vatri 
izgorjelim, u kamenu neuklesanim, u pjesmu za-
vještanim da „pjevaju himnu gradu“… Vama tek 
rođenim iz pera tvorca, pera pjesnikova. Vama što 
živite jezikom nesvakodnevne govorne komuni-
kacije.
Besmrtnice, tu ste, gdje se čuje kako živo pulsira  
bilo Grada! 
Slušam riječi govornika i zadivljujući izraz pje-
snika, te čiste tvorevine postojanja. One što, kao 
slike iskazuju dosta, a kao muzika ili riječ, još 
više – iskazuju sve. Gledam ovo poetikoriječje kao 
koprenu kroz koju se  vidno, odslikava život i na-
kon života, gdje neimar riječi zida grad od slova, i 
verse; da priča i traje.
 /Silazim/ /Do jezika/ Naroda koga nema/ Njega 
oživjeti/ Njime govoriti/ (Silazak II).
Pjesnici žive vlastite snove, okopavaju zemlju 
svoga trajanja, sade riječi kao zrna, koja, ako po-

siju „na plodno mjesto, daće ploda“.  Oživljavaju u 
temeljima grada „zazidani duh“ i kad grada nije. 
„Dan i noć u Butui“ Miraša Martinovića je djelo 
koje na najneposredniji način svjedoči o poima-
nju riječi, kao poruke „u kamen uklesane“,  besjede 
o životu Riječi, rođene da živi.  One što priča kad 
bogovi zaćute, a pjesnici   u njihovo ime zbore. 
Ovo  pjesnikovo hodočašće, je nadosjetilno i pre-
kosvijetno putovanje  kroz vrijeme od prije dvije i 
po hiljade godina, kako bi se ostvarila komunika-
cija sa duhom Budve. To je onaj put spoznaje od 
fizičkog ka metafizičkom, ono što ostane kad sve 
prođe, kada se čuje govor kamena i glas iz dubina 
njegovih… 
/“U temelje je/Uzidao sebe/I kada ne bude grada/
Moj duh će biti tu“…/ (Kraljev duh) To  je ono pu-
tovanje milenijumima unazad, iskazano pjesni-
kovom potrebom da riječju stvori „imaginarnu 
biografiju“ grada Budve. Pri tom se iz laboratorije 
njegovog stvaralačkog bića rađa umjetnička tran-
smisija i u tom smislu ove lirske iskaze uzimamo 
kao palimpsest. Iščitavajući zapise sa pergamenta 
jednog vremena, Martinović, sloj arhetipskog, na-
slijeđenog, prekriva drugim, poetskim, iz kojeg 
prosijava prethodni.   Sazidavši Grad nanovo „od 
sna i imaginacije“, on oblikuje „svoje, i lice grada“, 
vjerujući u njegovu postojanost; jer, što je čvršće i 
postojanije od riječi?!
Čini se da su sagovornici ovog razgovora, na-
mjerno preuzeli funkciju i pažljivih slušalaca, 

afirmatora duha jednog vremena zatočenog u ka-
menu koji snagu čuva u svojoj pravoj značenjskoj 
suštini „metafizike grada“. Utoliko nam se čini da 
su voditelji, razgovore koncipirali na osnovi pita-
nja: „Gdje je vrijeme? Gdje dani? Godine? Memo-
rija grada? “ 
Ova pitanja, iako se do njih dolazi zaobilaznim 
putem, i autoru, i čitaocima, služe kao fundamen-
talno pjesničko-filosofsko pitanje bitka i svijesti o 
njemu u odnosu na vrijeme.
Martinovićevu misaonu odiseju prati stručno po-
znavanje duhovnog konteksta artefakata koji su 
nekada bili dio Grada, (kao što  su to ostaci glavne 
gradske kapije VIII – VII vijeka prije nove ere ili 
žrtvenik na kojem piše VINCIA PAVLINA) a sada 
su udomljeni u Muzeju ili nespretno „nastanjeni“ 
u ambijentu Starog grada. „Dan i noć u Butui“ je, 
kako pjesnik o njoj kaže, „silazak u prabiće mit-
skog Grada“, gdje „sve stoji, i gdje ništa ne prolazi“, 
a opet sve  živi: i kneževi, ratnici, patricije, trgovci, 
glasovi i odjeci, imena i obličja…., u čijoj metafi-
zici su riječi i snovi njegovih stanovnika. 
To što dobrim dijelom njegov pjesnički glas čini 
još glasnijim i jeste upravo ta svijest da se duša 
pjesme uzdigla, da se sunce i život, kao dva pje-
snička arhetipa apstraktno razvijaju i traju kao go-
vor i negovor na istoj crti razdvajanja.
Ovo djelo će pružiti još jedan dokaz o putovanju 
pjesničke riječi koja otvara kapije davno prošlih 
vremena i razvezuje  čvorišta,  ne potirući pri tom  

svoj autentični život. Sagradiće od riječi duh Gada,  
„ono što ostaje, kada sve prođe“, /…ovaj od sna i 
riječi/ ili onaj od kamena/ (Klesari)
Shvativši kamen kao „prirodnu mjeru čovjekove 
bitke sa životom“, Martinović ispisuje svojevrsnu 
antropologiju umjetničkog čina vremena ispo-
ljenu govorom „duša onih što su živjeli u gradu“, 
kao najrječitiji govor šutnje kamena. 
„Ako iz nje izađe/ može postati pepeo/Legenda 
podmlađuje/ Trajanje/Ako se iz nje izađe/ Grada 
neće biti/ Moćni vajar/ Vrijeme/ Učiniće svoje“/ 
(Vrijeme).
Da Martinović nije toliko vjerovao u Riječ, njegova 
poezija ne bi mogla imati ovu „sažimajuću va-
tru“ kojom  je prožeta. Ne bi, u svom božanskom 
obliku pomirila iskonsko razdvajane epoha.  Zato, 
„Dan i noć u Butui“ čitamo kao tekst u tekstu koji 
će  nužno živjeti – kao tekst iznad teksta, kao onaj 
rukavac što se u njega uliva ili što Martinović pje-
smom kaže:
 „Riječ ne može nestati 
 riječ ne može propasti
 život je u njoj“. 

Ljeto 2019.                                 Zorica Joksimović

